
АННОТАЦИЯ  
В данной статье рассматривается роль мультимедийных продуктов в преподавании 

английского языка в начальных классах в школе и значение современных методов  

в качественной организации процессов урока в настоящее время. 

Yurtboshimizning tashabbuslari bilan hozirgi kunda ingliz tili fanini oʻrganish zamon talabiga 

aylanib ulgurdi. Qaysi sohada boʻlmasin xorijiy tillarni yaxshi oʻzlashtirish har tomonlama 

yutuqlarga erishishimizga asos boʻlib xizmat qilmoqda. Xorijiy tillarni esa yoshlik chogʻlaridanoq 

oʻrganishga intilish koʻplab yoshlar orasida ommalashgani albatta quvonarli holat. Ingliz tili 

darslarini yana ham sifatli tashkil etish va oʻquvchilarning bilimlarini oshirishda zamonaviy 

texnologiyalardan foydalanish allaqachon barcha umumta’lim maktablariga kirib borgan.  

Ta’lim tarbiya jarayoni didaktik, psixologik, lingvistik, metodik va boshqa qonuniyatlarga 

amal qiladi. Ularning ayrimlari barcha fanlar uchun umumiy boʻlishi mumkin. Bu qonuniyatlar 

ta’limning umumdidaktik tamoyili deyiladi. Boshqa qonuniyatlar esa ayrim fanlarni oʻqitishga xos 

boʻlishi mumkin, masalan; ingliz tili oʻqitish tamoyillari [1]. 

Tamoyil tushunchasi didaktikada hali toʻla hal etilmagan boʻlib, agar bir guruh tamoyillar 

ta’lim jarayonining qonuniyatlarini ifodalasa, ikkinchi guruh tamoyillar qaysidir nutq faoliyatining 

turiga xos boʻlgan qonuniyatlarni ifodalaydi, uchinchisi esa til materialining qaysidir boʻlimiga xos 

boʻlgan tamoyillardir. Oxirgisi maxsus tamoyillar deyiladi. 

Tamoyil (prinsip) termini «asos boʻladigan yoʻl-yoʻriq, qonun-qoida» ma’nosini ifodalaydi. 

Ye.I.Passov fikricha, «tamoyil  oʻqitish jarayoni atalmish binoning poydevoridir». 

Konsepsiya va tamoyillarning toʻgʻri tanlanishi darsda tashkil etiladigan faoliyatning 

samaradorligini ta’minlaydi, kichik maktab yoshidagi oʻquvchilarning ushbu faoliyatga qiziqishlarini 

orttiradi [2]. 

Ilmiy manbalarda boshlangʻich ta’limda xorijiy tillarni oʻqitish konsepsiyalari va bir necha 

oʻnlab tamoyil (pritsip)larni olgʻa surilgan. Masalan, Yevropa Ittifoqining Ta’lim va madaniyat 

tadqiqotlar dasturi doirasida 2005-2006 yillarda bajarilgan EAS 89/04, Lot 1 «Good Practice and 

Main Principles» mavzusidagi loyiha doirasida bajarilgan ilmiy tadqiqotda boshlangʻich ta’limda 

xorijiy tillarni oʻqitishning asosiy tamoyillari muhimlik mezoni asosida quyidagi tartibda 

umumlashtirilgan: 

1. Mazmunli kontekst va oʻquvchi yoshiga mos mavzu tanlash (didaktik); 

2. Ingliz tili oʻrganishga ijobiy yondashish(pedagogik); 

3. Xolistik oʻrganish (metodologik); 

4. Ingliz tili amaliy mashgʻulotlarida oʻquvchilarning yoshga oid psixologik va jismoniy 

yetuklik darajalarini toʻliq inobatga olish (psixolingvistik); 

5. Oʻquvchilarni oʻzgalarga nisbatan bagʻrikenglik va turli qadriyatlarni hurmat qilish ruhida 

tarbiyalash (pedagogik); 

6. Vizual yondashuvga ustuvor ahamiyat bergan holda boshqa nutq analizatorlarining toʻliq 

ishtirokida oʻrganish (psixologik masalalarni metodologiyaga tatbiq etish); 

7. Ingliz tili oʻrganishga motivatsiya uygʻotish (ichki turtkini qoʻzgʻatish) (psixolingvistik); 

8. Shaxsga yoʻnaltirilgan ta’lim, oʻquvchining oʻziga xos xususiyatlarini hisobga olish 

(pedagogik); 

9. Nutq hosil qilinishi uchun tinglab tushunish mashqlariga ustuvor ahamiyat qaratish 

(didaktik); 

10. Mashgʻulotlarni imkon qadar oʻrganilayotgan chet tilda tashkil etish (pedagogik); 

11. Oʻquvchilarning ingliz tilioʻrganish strategiyalari va usullarini hisobga olish (didaktik). 

12. Ta’lim tizimidagi boshqa fanlardan ingliz tilining farqi bir paytning oʻzida, uning ham 

ta’lim maqsadi, ham ta’lim vositasi ekanligida namoyon boʻladi. Ingliz tilida nutqiy malakalar 

(tinglab tushunish, gapirish, oʻqish, yozuv)ni egallash ta’limdan koʻzlanadigan maqsad boʻlishi bilan 

birga, oʻrganilayotgan til yangi va foydali axborot olish, yetkazish vositasi maqomini ham oladi [3]. 

Ingliz t i l i   oʻquv  predmetining xususiyatlarini yoritishda unga  turlicha yondashishlar 

mavjud. Tadqiqotchilar chet tilning didaktik, psixologik, amaliy (funksiyaviy), ta’limiy-tarbiyaviy 

asoslaridan kelib chiqib fikrlar bayon etishgan (I.V. Raxmanov, V.S. Setlin, J.J. Jalolov,  

T.Q. Sattorov, S.S. Saydaliyev va b.) 

Bir guruh metodist-olimlar oʻquv predmetlarini tasniflashda ularning didaktik 

xususiyatlaridan kelib chiqqan holda yondashganlar (A.A. Mirolyubov, I.V. Raxmanov, V.S. Setlin). 

Birinchi guruhni fan asoslarini oʻrgatadigan tabiiy va ijtimoiy (fizika, ximiya, tarix va b.) fanlar 

tashkil etadi. Uning birinchi xususiyati oʻquvchilar ongida fan haqida toʻgʻri tasavvur va tushunchalar 

hosil qilish uchun xizmat qiladi. 

Yana bir xususiyati shundan iboratki, fan asoslarini oʻqitish jarayonida shakllantirilayotgan 

koʻnikma va malaka fan sistemasiga boʻysundirilgan boʻladi [4]. 

Oʻquv predmetlarining ikkinchi guruhiga koʻnikma va malakani oshirishga qaratilgan (ashula, 

musiqa, jismoniy tarbiya va b. fanlarni kiritish mumkin. Ularning asosini muayyan umuminsoniy 

faoliyat amaliyoti tashkil etadi. Tadqiqotchilar ingliz tilini har ikki toifa oʻrtasidagi oʻquv predmeti 

deb hisoblaydilar, bilim va malakani shakllanishiga xizmat qiladi degan fikrni ilgari suradilar. 

Taniqli metodistlardan T.Q.Sattorov ingliz tili predmetini quyidagi pedagogik-psixologik 

xususiyatlaridan kelib chiqqan holda tasniflaydi: 

             1. Ona tili va ingliz tilida muloqot uchun nutqiy muhit keskin farq qiladi. Darsdan tashqari 

paytlarda oʻquvchida ingliz tilida muloqot qilish uchun muhit deyarli mavjud emas. Ona tili uchun 

doimo tabiiy muhit mavjuddir. 

              2. Ona tili insonning kundalik faoliyatiga singib ketadi. Ingliz tili uchun esa bunday 

imkoniyat mavjud emas. Ingliz tili darslarida oʻquvchilarga muloqotni oʻrgatish maqsadida sun’iy 

nutqiy vaziyatlarni vujudga keltirish zarur. 

             3. Inson bolasi tevarak-atrofni ona tili yordamida idrok etib tushunadi va kishilar bilan 

muloqotga kiradi. Ingliz tilini oʻrgatishda ahvol umuman oʻzgacha. Tilning talaffuz, grammatik  

va leksik tomonlari oʻrganiladi, ingliz tilida fikr bayon etish va idrok etib tushunish amaliy maqsad 

maqomini oladi. 

              T.Q. Sattorov bilim va malakaning oʻzaro munosabati nuqtayi nazardan oʻquv predmetlarini 

(a) bilim va nazariya beruvchi fanlar (tarix, adabiyot, geografiya); (b) amaliy malakani 

shakllantirishga yoʻnaltirilgan fanlar (rasm, mehnat ta’limi, jismoniy tarbiya) kabi guruhlarga 

tasniflaydi. Bu borada ingliz tili oʻqitish umumiy metodikasi mualliflarining fikriga qoʻshiladi  

va ingliz tilini yuqoridagi ikki guruh oʻrtasidagi predmet deb hisoblaydi [4]. 

               Ingliz tili fanini oʻrganish yoki oʻrgatish qanchalik qiyin boʻlmasin hozirgi kunda til bilish 

oʻquvchilarning har tomonlama yuksalishiga sabab boʻladi. Boʻlajak ingliz tili oʻqituvchisi sifatida 

bu jarayonda til bilish naqadar muhim ekanligini tushunib yetdik. Kelajakda umumata’lim 

maktablarida dars berish jarayonida tajriba-sinov ishlarini amalga oshirib til oʻrganishning samarali 

usullarini aniqlashimiz oldimizda turgan ustuvor vazifadir. 

